
                  Tiranë, më___.___.2025
V E N D I M
Drejtoria e Apelimit Tatimor (DAT), në zbatim të kreut XIII të Ligjit nr. 9920, datë 19.05.2008 “Për Proçedurat Tatimore në RSH”, i ndryshuar (Ligjit nr. 9920/2008) mori në shqyrtim kërkesën ankimore, që i përket:

KËRKUES: 
_______________________
OBJEKTI: 
Ankim ndaj aktit administrativ, Njoftim Vlerësimi për detyrimet tatimore, nxjerrë nga DRT Tiranë ku është përcaktuar gjoba në masën 75.000 lekë bazuar pikën 1 të nenit 123 të Ligjit nr. 9920, datë 19.05.2008 “Për Procedurat Tatimore në RSH”.
Drejtoria e Apelimit Tatimor, nga vijimi i shqyrtimit paraprak të kërkesës për apelim, konstaton se janë plotësuar kërkesat ligjore për marrjen në shqyrtim, kërkesa këto të përcaktuara në Ligjin Nr.9920/2008 neni 106, 107 dhe Udhëzimin e Ministrit të Financave Nr.24/2008, në zbatim të tij, pika 106 e në vijim konstaton se:

· Akti administrativ i ankimuar është objekt apelimi (neni 106, pika 1);

· Kërkesa për apelim është paraqitur brënda afatit ligjor;

· Lidhur me kërkesën për pagimin e detyrimit tatimor, objekt ankimi, rezulton detyrimi rezultuar për pagesë është detyrim për gjobë. Pagesa e gjobave nuk është kusht për marrjen në shqyrtim të ankimit (neni 107, pika 2 e ligjit të sipërcituar).

* * *

Drejtoria e Apelimit Tatimor pasi shqyrtoi kërkesën për apelim të subjektit, dokumentacionin të paraqitur, në respektim të kërkesave të Nenit 108 “Kompetencat për shqyrtimin e Ankimit Tatimor” të Ligjit nr. 9920/2008, konstaton se:

Vlerësimi tatimor është rrjedhojë e Akt-Konstatimit dhe Proces-verdal gjobe. Sipas Akt-konstatimit rezulton se, nga punonjësit e autorizuar të administratës tatimore, është ushtruar kontroll në adresën e tatimpaguesit me aktivitet “këmbim valutor”. Sipas trajtimit në Akt-Konstatim, nga kontrolli i kryer ka rezultuar se: “..Në momentin e kontrollit subjekti kreu një këmbim valutor të 300 euro në lekë me kursin 96.4 lekë në shumën totale 28.920 lekë dhe për këtë trasaksion nuk lëshoi faturë tatimore të fiskalizuar për dokumentimin e këtij trasaksioni.

Si rrjedhojë, me Proces-verbal gjobe me Nr.serial 309100, datë 12.08.2025 tatimpaguesi është sanksionuar me gjobë për moslëshim fature tatimore të fiskalizuar në shumën 75,000 lekë, bazuar në Ligjin Nr. 9920/2008, neni 123, pika 1, gërma a).
Akt konstatimi dhe proces verbali i gjobës rezulton të jenë nënshkruar nga ana e __________, e punësuar pranë subjektit, e pranishme në momentin e kontrollit.
* * *


Tatimpaguesi kundërshton vlerësimin tatimor me efekt gjoba duke pretenduar në kërkesën ankimore se ka si aktivitet kryesor këmbimet valutore për të cilat bën raportime për veprimet ditore pranë Bankës së Shqipërisë , bazuar në detyrimet ligjore përkatëse. Këto raportime përfshijnë të gjitha veprimet ditore me klientë individë dhe biznese, përfshir dhe veprimet me bankat, veprime në cash apo nëpërmjet llogarive bankare, veprime për të cilat përpilohet mandati i konvertimit përkatës.
Përvec aktivitetit kryesor të këmbimeve valutore , tatimpaguesi kryen dhe veprime të transferimit të parave në emër dhe për llogari të subjektit “__________”, për të cilin është licensuar nga Banka e Shqipërisë. Për këtë aktivitet subjekti i mësipërm njeh në fund të çdo muaji komisionin mujor, për të cilin përgatitet fatura përkatëse e shitjes.

Të gjitha të ardhurat nga këmbimet valutore (të ardhurat nga diferenca e kurseve të këmbimeve), të ardhurat nga komisionet për shërbimin e pagesave për llogari të këtij subjekti, pasqyrohen në bilancin financiar të çdo viti në zërin e të ardhurave (por jo të arkëtimeve në lekë nga shitjet e valutave si këmbimet valutore). Ndërkohë që në shpenzimet përfshihen të gjitha shpenzimet për pagat, qeratë, kancelari etj, (por jo vlefta e blerjeve të valutave që lidhet me këmbimet valutore). Tatimpaguesi pretendon se nuk ka detyrimin të lëshojë fatura.

* * *
Drejtoria e Apelimit Tatimor, pas shqyrtimit të pretendimeve në kërkesën ankimore dokumentacionit bashkëlidhur dhe zbatimit të dispozitave ligjore të parashikuara në legjislacionin tatimor, trajton se:

Në kreun X të Ligjit Nr. 9920/2008, paragrafi 80.3, gërma (c) e Udhëzimit Nr. 24/2008, është përcaktuar: “Verifikimet në vend synojnë zbulimin në kohë të shkeljeve që kanë lidhje me regjistrimin e personave të tatueshëm (identifikimin e personave të paregjistruar), me përdorimin e pajisjeve fiskale, ..., me dokumentimin e mallrave në ruajtje, përdorim dhe transport, me dokumentimin e shitjeve dhe lëshimin faturave tatimore, etj. Këto verifikime kryhen pa njoftimin paraprak të personave të tatueshëm, por vetëm nëpërmjet prezantimit në momentin e verifikimit, të dokumentit personal të verifikuesit dhe urdhrin e ditës, të lëshuar nga drejtuesi i drejtorisë së kontrollit për verifikime në vend”. 

Në rastin konkret, nga punonjësit e autorizuar të administratës tatimore, bazuar në Urdhërin e Punës, është ushtruar kontroll në adresën e tatimpaguesit me aktivitet “këmbim valutor”, sipas trajtimit në akt konstatimin, ku nga kontrolli i kryer është konstatuar se në momentin e kontrollit, subjekti kreu një këmbim valutor të 300 euro në lekë me kursin 96.4 lekë në shumën totale 28.920 lekë dhe për këtë transaksion nuk lëshoi faturë tatimore të fiskalizuar për dokumentimin e këtij transaksioni.
DAT sjell në vëmendje të tatimpaguesit se detyrimi për lëshimin e faturës tatimore është përcaktuar në Ligjin 92/2014 “Për TVSH në RSH”, neni 97, pika 1, gërma (a) ku përcaktohet se:

“Personi i tatueshëm duhet të sigurohet për lëshimin e faturës nga ai vetë ose nga blerësi i tij ose në emrin e tij dhe për llogari të tij nga të tretët, në rastet e mëposhtme:

a) për çdo furnizim malli ose shërbimi që kryen kundrejt një personi tjetër të tatueshëm ose një personi juridik të patatueshëm”.
Ndërsa momenti i lëshimit të faturës është përcaktuar në pikën 1 të nenit 99 të Ligjit 92/2014, ku citojmë:

“Fatura lëshohet në momentin e furnizimit të mallit ose shërbimit, përveç rasteve kur përcaktohet ndryshe”.

Gjithashtu në nenin 4, gërmën (b) të Ligjit nr. 87/2019 “Për faturën dhe sistemin e monitorimit të qarkullimit” përcaktohet se:
“Tatimpaguesit, që duhet të lëshojnë faturë, pavarësisht nga qarkullimi vjetor i realizuar në vitin paraardhës ose në atë aktual, janë personat juridikë dhe fizikë: 
a) të cilët janë tatimpagues të tatimit mbi fitimin, në përputhje me ligjin për tatimin mbi të ardhurat;
Ndërsa neni 8, pika 1 e Ligjit nr. 87/2019 përcakton se: 
“Fatura duhet të lëshohet në momentin e furnizimit të mallrave ose shërbimeve, përveç rasteve kur përcaktohet ndryshe në këtë ligj dhe në legjislacionin në fuqi për tatimin mbi vlerën e shtuar”.

Në lidhje me pretendimin e shoqërisë se nuk ka detyrimin për të lëshuar faturë të fiskalizuar për këmbimin valutor, DAT bën me dije se Udhëzimi nr. 16, datë 03.04.2020 “Për faturën dhe sistemin e monitorimit të qarkullimit”, neni 24 “Fiskalizimi i transaksioneve të shkëmbimeve valutore” përcakton shprehimisht detyrimin e tatimpaguesit për lëshimin e faturës së fiskalizuar për transaksionet e këmbimit të valutave, ku citojmë:

“1. Zyrat e autorizuara të këmbimit të valutave duhet të lëshojnë një faturë të thjeshtuar me përmbajtjen e parashikuar në nenin 11 të Ligjit dhe të kryejnë procedurën e fiskalizimit gjatë kryerjes së transaksioneve të këmbimit të valutave, si dhe detyrime të tjera sipas Ligjit. 
2. Zyrat e autorizuara të këmbimit janë të detyruara të konvertojnë sasinë e parave të blera të huaja në ekuivalentin e lekut me kursin e këmbimit me të cilin është kryer transaksioni i blerjes dhe ekuivalenti i deklaruar i lekut për qëllimin e fiskalizimit të faturës duhet të shprehet në faturën e fiskalizuar, me shenjën "-" para shumës së parave.
3. Për transaksionet e shitjeve në valutë, zyrat e autorizuara të këmbimit kërkojnë të raportojnë shumën e parave në lekë që marrin nga klienti për qëllime të fiskalizimit. Në këtë rast nuk ka nevojë të deklaroni shenjën "+" para shumës së parave të gatshme.
4. Fatura pas fiskalizimit do të printohet dhe do t'i jepet klientit dhe do të tregojë shumën në lekë, me shenjën përkatëse, e cila gjithashtu dërgohet gjatë procedurës së fiskalizimit në një mesazh XML, në mënyrë elektronike, në sistemin e informacionit të administratës tatimore.
5. Në faturë gjithashtu duhet të tregohet veçmas shuma e komisionit nëse aplikohet dhe shuma përfundimtare në lekë duhet të deklarohet pa përqindjen që, për shembull një zyrë shkëmbimi mund të marrë nga klienti për shërbimin e këmbimit. Pra, në thelb, shuma totale në lekë duhet të jetë shuma e saktë e marrë nga klienti ose që i është dhënë klientit për shkëmbimin e valutës së huaj”.
Ndërsa në pikën 6 të këtij nenit përcaktohet në mënyrë të detajuar përmbajtja e faturës në shkëmbimin e shërbimit për valutë.
Bazuar në dispozitat e mësipërme, tatimpaguesit që kryejnë transaksione të këmbimit të valutave kanë detyrimin për të lëshuar faturë tatimore të fiskalizuar në momentin e kryerjes së transaksionit të këmbimit të valutave, me përmbajtje sipas pikës 6 të nenit 24 të Udhëzimi nr. 16, datë 03.04.2020 dhe kjo faturë duhet të printohet dhe t’i jepet klientit.
Referuar Akt-Konstatimit, të mbajtur në shoqëri, gjatë verifikimit të kryer në ambientin ku ushtron aktivitetin kjo shoqëri, ka rezultuar se në momentin e kontrollit, ora 16:00, subjekti kreu një këmbim valutor të 300 euro në lekë me kursin 96.4 lekë në shumën totale 28.920 lekë dhe për këtë trasaksion nuk lëshoi faturë tatimore të fiskalizuar për dokumentimin e këtij trasaksioni.

Akt-Konstatimi dhe Proces-verbali i gjobës mbajtur në vendbiznes ku është konstatuar shkelja për moslëshim fature tatimore, janë nënshkruar nga përfaqësuesi i tatimpaguesit, e pranishme në momentin e kontrollit, duke pranuar moslëshimin e faturës tatimore.
Moslëshimi i faturës tatimore dënohet sipas nenit 123, pikës 1, gërma a) të Ligjit nr. 9920/2008, ku përcaktohet se: 

“Personi, i cili është subjekt i lëshimit të faturës ose i faturës shoqëruese, në përputhje me legjislacionin në fuqi për faturën dhe sistemin e monitorimit të qarkullimit dhe për TVSH-në, kryen shkelje nëse:

a) nuk lëshon faturë për çdo furnizim të mallrave ose të shërbimeve në Republikën e Shqipërisë,

Tatimpaguesit e regjistruar me përgjegjësinë tatimore të tatimit mbi fitimin korporativ dhe për TVSH-në dënohen me gjobë prej 75 000 lekësh, por jo më pak se vlera e TVSH-së së munguar”.
Sa më sipër, DAT rrëzon ankimin dhe lë në fuqi sanksionimin e vendosur nga administrata tatimore për moslëshim të faturës tatimore në shumën 75,000 lekë.

Sa më sipër, Drejtoria e Apelimit Tatimor, në zbatim të nenit 108, pika 3, gërma (a) të Ligjit Nr. 9920 datë 19.05.2008, “Për Proçedurat Tatimore në R.SH” dhe pikës 108.3.3 gërma (b), të Udhëzimit nr. 24 datë 02.09.2008, i nxjerrë në zbatim të këtij ligji,

V E N D O S I :
· Lënien në fuqi të aktit administrativ, Njoftim vlerësimit për detyrimet, ku është përcaktuar gjoba në masën 75.000 lekë bazuar pikën 1 të nenit 123 të Ligjit nr. 9920, datë 19.05.2008 “Për Procedurat Tatimore në RSH”.
Në zbatim të nenit 109 pika 2, të Ligjit Nr.9920 datë 19.05.2008, “Për Procedurat Tatimore në R.Sh”, i ndryshuar, tatimpaguesi mund ta kundërshtojë vendimin e Drejtorisë së Apelimit Tatimor në gjykatë, brenda 30 ditëve kalendarike nga data e marrjes dijeni për këtë vendim.

